Avgerð frá Skatta- og avgjaldskærunevndini

Avgerð tikin: 14.09.2005

Mál nr.: 05-03-31-31 

Lóg: Meirvirðisgjaldslógin § 2, §4 

Strikan av mvg-skylduni

Samandráttur:

Kærarin hevði í fleiri ár verið skrásettur sum mvg-skyldugur. Hann fekst við bæði bókaútgávu og rithøvundavirksemi. Toll- og Skattstovan vísti á, at rithøvundavirksemi ikki var skrásetingarskyldugt, og at sølan av bókum tey seinastu árini hevði verið minni enn kr. 20.000. Toll- og Skattstovan helt, at talan var ikki um skrásetingarskyldugt vinnuligt virksemi og avgjørdi at strika kæraran sum mvg-skyldugan frá 30. september 2004.

Skatta- og avgjaldskærunevndin broytti avgerðina hjá Toll- og Skattstovu Føroya at strika bókaútgávuvirksemið úr mvg-skránni.

Avgerð

Kærarin hevði síðani 1996 verið skrásettur sum mvg-skyldugur fyri útgávuvirksmei við bókum. Hann lat í februar 2005 mvg-uppgerðina fyri 4. ársfjórðing 2004 inn til Toll- og Skattstovu Føroya. Sambært hesari hevði kærarin gjørt eina íløgu á kr. 41.388, umframt kr. 10.347 í mvg. Í samband við at virkið skuldi hava kr. 10.347 út í negativum avgjaldi, avgjørdi Toll- og skattstovan at kanna virksemið nærri.

Við ætlanarskrivi dagfest 25. februar 2005 fráboðaði Toll- og Skattstovan, at eftir gjøgnumgongd av skattaroknskapum hansara fyri 2001 – 2003, umframt innsendu mvg uppgerðunum til d.d., vóru tey komin til ta niðurstøðu, at virksemi hansara ikki var at meta sum vinnuligt, og tí var ætlanin at strika virkið sum mvg-skyldugt frá 30. september 2004 at rokna.

Tá kærarin ikki kom við viðmerkingum til ætlanarskrivið, varð broytingin framd við skrivi dagfest 16. mars 2005. Hetta førdi við sær, at mvg-uppgerðin fall burtur, og at kærarin ikki fekk negativa avgjaldið fyri 4. ársfjórðing í 2004 útgoldið.

Avgerðin at strika virksemið sum mvg-skyldugt varð kærd tann 11. apríl 2005 til Skatta- og avgjald​kæru​nevndina.

Kæran.

Kærarin mótmælti avgerðini hjá Toll- og Skattstovuni, tí hann metti seg hava rætt at verða verandi mvg-skrásettan.

Kærarin vísti á, at Toll- og Skattstovan var komin til ta niðurstøðu, at virksemi hansara var ikki vinnuligt. Hann skilti grundgevingina hjá Toll- og Skattstovuni fyri hesum soleiðis, at høvuðsendamál hansara var ikki at fáa peningaligan vinning, at hann ikki hevði keypt framleiðslugøgnini við tí fyri eyga, og at rentabiliteturin ikki gav ábending um, at talan var um vinnuligt virksemi.

Hetta var eftir hansara tykki púra burturvið og beint øvugt av veruleikanum.

Kærarin hevði havt hetta virksemið júst við tí fyri eyga at vinna pening, og tølini vóru talandi dømi um tað. Øll hesi 8 árini góva vinning. Og uttan keyp av tólunum bar ikki til at vinna hendan pening. Tað var ein beinleiðis treyt fyri at vinna inntøkuna. Rentabiliteturin var góður, og kærarin helt, at góðir møguleikar vóru fyri, at virksemið eisini framyvir fór at geva vinning. Íløgan var ikki stór í mun til møguleikan at fáa vinning.

Inntøka av vinnuvirksemi:

Ár 
Bókainntøka 
Skrivað 

Tilsamans 
Úrslit



handrit 

1997 
14.208 
15.000 

29.208 
12.001

1998 
28.824 
20.000 

48.824 
20.134

1999 
18.928 
20.000 

38.928 
21.010

2000 
4.000 
20.000 

24.000 
9.348

2001 
1.300 
25.000 

26.300 
67

2002 
2.260 
25.000 

27.260 
8.148

2003 
6.525 
30.000 

36.525 
33.885

2004 
180 
200.000 

200.180 
163.581

2005 
(meting) 40.000 

 (meting) 40.000
(meting) 25.000

Kærarin segði, at tað var rætt, at bókainntøkan var minkað tey seinnu árini, men virksemið var ikki einki. Hetta var ikki nakað frítíðarítriv hjá honum. Tað bar væl til at hava vinnuvirksemi við síðuna av vanliga løntakaraarbeiðnum, hóast inntøkan av hesum ikki altíð var stór. Orsøkin til minkingina av bókainntøkuni var, at hann var biðin um at skriva handrit til eina bók. Hetta arbeiðið gjørdist so nógv drúgvari, enn hann hevði roknað við, og úrslitið var tvær stórar bøkur. Hetta drúgva arbeiðið var liðugt nú, men hevði útskotið ætlan hansara um sjálvur at hava útgávuvirksemi nógv.

Nú hevði hann keypt sær ein stóran printara – Xerox 7300 – til útgávuvirksemi umframt teldu. Við hesum tólum: teldu, printara, heftimaskinu, skerimaskinu v.m. – og seinni við øðrum tólum – ætlaði hann at hava útgávuvirksemi sjálvur. Hann hevði umhugsað hesa ætlan væl og leingi, og hann var ikki í iva um, at við teimum tólum, sum hann hevði, og sum hann ætlaði at fáa sær, bar tað væl til at hava lønandi vinnu av hesum virksemi við síðuna av dagliga løntakaraarbeiði hansara.

Hann hevði fingist nógv við umbrótara-arbeiði og tilrættisleggjan av bókum og ritum, bæði fyri seg sjálvan og fyri onnur. Ætlanin sjálvur at geva út (framleiða) bøkur og rit var beinleiðis og saman​hangandi framhald av tí, sum hann hevði gjørt. Hann hevði fleiri handrit liggjan di, meira ella minni klár til prentingar (útgivin á egnum maskinum). Tvey av hesum skuldu gevast út í ár. Inntøkan av hesum metti hann fór at liggja um kr. 40.000. Ætlanin var síðani at útgeva onnur handrit so hvørt, sum tey vóru klár. Gekst væl við hesi ætlanini, fór hann at fáa sær fleiri og betri maskinur til endamálið.

Men um hann nú verður strikaður sum mvg-skrásettur, so kemur hann í ta margháttligu støðu, at um hann ger eina útgávu fyri onnur, skal hann sambært mvg-lógini uppkrevja mvg, sum hann tó ikki kann mvg-avrokna, tí Toll- og Skattstovan hevur strikað hann sum mvgskrásettan. Kærarin hevði hugt eftir føroyskum og donskum avgerðum, landsrættardómum og hægstarættardómum um vinnuligt/ikki vinnuligt virksemi. Men hann fann ikki avgerðir, sum viðvíktu spurninginum vinnuligt/ ikki vinnuligt virksemi, har virksemið gav vinning. Hetta skilti hann soleiðis, at viðvíkjandi einum og hvørjum virksemi – uttan mun til stødd – sum gav vinning, har varð ikki farið inn í spurningin vinnuligt/ikki vinnuligt virksemi, tí tað gav jú vinning, sum júst var endamálið við vinnuligum virksemi.

Hinvegin fanst eitt stór tal av avgerðum um frádrátt fyri hall av vinnuvirki, har spurningurin um vinnuligt/ikki vinnuligt varð viðgjørdur. Skattgjaldarin fekk frádrátt fyri hall í nøkrum førum. Í øðrum førum ikki. Ein ítøkilig meting varð gjørd í hvørjum einstøkum føri.

Aðaleyðkenni fyri hesum avgerðum var, at um vinnuvirkið varð rikið tekniskt dygdarg ott og møguleiki var fyri einum positivum úrsliti framyvir, so varð frádráttur fyri hall loyvdur. Virkið varð mett sum vinnuligt. Var hetta ikki so, varð frádráttur fyri hall ikki loyvdur, og virkið varð ikki mett sum vinnuligt.

At enda vísti kærarin til tvær EU-avgerðir, eina LSK-avgerð og eina avgerð frá Skatta- og avgjalds​kæru​nevndini um spurningin at broyta mvg-uppgerðir afturvirkandi.

Toll- og Skattstova Føroya:

Økisskrivstovan hjá Toll- og Skattstovuni upplýsti í skrivi dagfest 19. mai 2005, at um hugt varð eftir innsendu mvg-uppgerðunum fyri seinastu fýra árini sást, at eingin søla var uppgivin, hvørki skyldug ella frí.

Ár 
Skyldug søla
Frí søla 
Rakstur 
Íløgur 


u/mvg 

u/mvg 
u/mvg

2001 
0 
0 
0 
35.272

2002 
0 
0 
0 
0

2003 
0 
0 
0 
0

2004 
0 
0 
0 
41.388

Sambært § 20, stk. 1 í mvg-lógini skulu skrásett virkir seinast 1 mánaða og 10 dagar aftaná endan á hvørjum avgjaldstíðarskeiði boða Toll- og Skattstovu Føroya frá støddini á útgangandi og inngangandi avgjaldi í tíðarskeiðnum og støddina av sølu, sambært § 12, stk. 1- 4 og stk. 6, ið ikki skal roknast við í avgjaldsskylduga sølu.

Sambært innsendu skattaroknskapunum hjá kæraranum fyri árini 2001-2003 hevði inntøkan av virkseminum verið soleiðis:

Ár 
Inntøka 
Úrslit

2001 
26.300 
67

2002 
27.260 
8.148

2003 
36.525 
33.885

Tá avgerðin um at strika mvg-skylduna varð tikin, var roknskapurin fyri 2004 ikki latin inn til Toll- og Skattstovu Føroya.

Økisskrivstovan segði víðari, at kærarin hevði upplýst, at orsøkin til, at bókasølan hevði verið minkandi seinastu árini var, at øll arbeiðsorkan var farin til at skriva eitt handrit, men at hetta arbeiðið var liðugt.

Økisskrivstovan vísti á, at tá kærarin í 1996 skrásetti virksemið til meirvirðisgjald, var á skráseting​ar​skjalinum upplýst, at talan var um útgávuvirksemi (bøkur). Árini 1996-1999 var inntøkan frá sølu av bókum ávikavist kr. 20.840, kr. 28.824 og kr. 18.928. Árini 2000-2004 er inntøkan frá sølu av bókum væl lægri, ávikavist kr. 4.000, kr. 1.300, kr. 2.260, kr. 6.525 og kr. 180.

Í § 5, stk. 1 í mvg-lógini er ásett, at tann, sum sambært §§ 3 og 4 skal rinda avgjald, skal fráboða virki sítt til skrásetingar hjá Toll- og Skattstovu Føroya. Sambært § 5, stk. 5 skulu broytingar í ánaraviðurskiftum, leiðsluábyrgd ella staði fráboðast áðrenn 8 dagar eftir, at broyting er farin fram. Frá ár 2000 og frameftir var sølan, sum kærarin hevði havt sambært §§ 3 og 4 so lítil, at kærarin ikki leyk treytirnar fyri skráseting í mvg-lógini. Tá tað var ábyrgdin hjá skrásetta virkinum at boða Toll- og Skattstovuni frá broytingum í viðurskiftunum hjá virkinum, metti økisskrivstovan, at kærarin í ár 2000 skuldi havt frámeldað mvg-skylduna hjá virkinum, tí virksemið broyttist frá at vera mvg-skyldugt sambært § 12, stk. 6 (søla av bókum) og til ikki skrásetingarskyldugt sambært § 2, stk. 3 litra l  rit​høvunda​virksemi).

Í roknskapinum fyri árini 2001-2003 vóru inntøkurnar býttar í sølu av bókum og gjald fyri handrit. Býtið er soleiðis:

Ár 
Inntøka frá bókasølu
Inntøka frá handriti
Inntøka íalt

2001 
1.300 
25.000 
26.300

2002 
2.260 
25.000 
27.260

2003 
6.525 
30.000 
36.525

Økisskrivstivan vísti á, at um hugt varð nærri at hesi søluni í mun til mvg-lógina, so var niðurstøðan, at sølan av bókum er mvg-frí sambært § 12, stk. 6, og at inntøkan frá handriti er ikki avgjaldsskyldug sambært § 2, stk. 3, litra l. Munurin millum hesar ásetingarnar er, at sølan sambært § 12, stk. 6 er skyldug við 0% í mvg og skal upplýsast á mvg-uppgerðini, meðan sølan sambært § 2, stk. 3, litra l er mvg-frí og skal ikki upplýsast á mvg-uppgerðini. Viðvíkjandi frádrátti fyri møguligum keyps-mvg’ið var eisini ein munur. Sambært § 16, stk. 1 í mvg-lógini kann upp í inngangandi avgjaldið roknast avgjald av innkeypi v.m., ið burturav viðvíkur sølu av vørum og avgjaldsskyldugum tænastum. Hetta merkti, at frádráttur bert fekst fyri innkeyp, ið hevði við sølu sambært § 12, stk. 6 at gera. Um talan var um blandaða nýtslu varð rokna við lutfalsligum frádráttarrætti.

Økisskrivstovan hjá Toll- og Skattstovu Føroya segði, at í ætlanarskrivinum dagfest 25. februar 2005 høvdu tey viðmerkingar til, hvaðani inntøkurnar hjá kæraranum komu frá, og at eisini varð sagt frá, at um talan var um rithøvundavirksemi sambært § 2, stk. 3, litra l, so skuldi kærarin ikki vera mvg-skrásettur. Men tá Toll- og Skattstovan ikki fekk nakrar viðmerkingar til ætlanarskrivið, varð ætlaða broytingin gjørd út frá viðurskiftunum vinnuligt/ikki vinnuligt, sum dentur eisini varð lagdur á í ætlanarskrivinum.

Økisskrivstovan vísti á, at kærarin hevði ført fram, at tað bert var í teimum førum, tá talan var um svik ella misbrúk, at avgjaldsmyndugleikarnir við afturvirkandi kraft kundu krevja tær frádrignu upphæddirnar afturgoldnar, við tað at frádráttirnir vóru góðkendir við følskum upplýsingum.

Sambært innsendu mvg-uppgerðini fyri 4. ársfjórðing 2004 skuldi kærarin hava kr. 10.347 út í negativum avgjaldi. Tá nógv størsti parturin av inntøkunum hjá kæraranum kom frá tænastum, ið ikki vóru skrásetingarskyldugar sambært § 2, stk. 3, litra l, og sum virkið tí ikki átti frádrátt fyri, helt Toll- og Skattstovan, at møguleiki var ikki fyri at gjalda negativa avgjaldið út, samstundis sum virkið varð strikað, tí mvg-skylduga virksemið var so lítið, at treytirnar fyri skráseting í mvg-lógini ikki vóru loknar.

Niðurstøðan hjá økisskrivstovuni hjá Toll- og Skattstovuni var, at tá kærarin í fleiri ár hevði havt inntøkur, ið ikki vóru settar á mvg-uppgerðirnar, og tá kærarin heldur ikki hevði viðmerkingar til hesi viðurskifti aftaná, at Toll- og Skattstovan í ætlanarskivi gjørdi vart við, at ongar inntøkur vóru á mvg-uppgerðunum, so helt Toll- og Skattstovan fast við, at tann parturin av inntøkunum, ið kom frá sølu sambært § 12, stk. 6 var so lítil, at talan var ikki um vinnuligt virksemi sambært § 1, stk. 1 í mvg-lógini.

Stýrið:

Stýrið tók undir við frágreiðingini frá økisskrivstovuni. Staðfest varð, at rithøvundavirksemi er undantikið avgjaldsskylduni, og at søla av bókum er avgjaldsskyldug við 0% í mvg, og at sølan skal uppgevast sum mvg-frí søla á uppgerðini.

Tað er ásett í § 4, at tann, sum hevur eina árliga sølu av vørum og tænastum, ið er minni enn kr. 20.000, skal ikki rinda avgjald sambært § 3. 

Stýrið vísti á, at talan var um virksemi, ið hevði verið skrásett sum skrásetingarskyldugt virksemi, hóast rithøvundavirksemi ikki er skrásetingarskyldugt, og sølan av bókum hevði verðið minni enn kr. 20.000. Stýrið helt, at talan var ikki um skrásetingarskyldugt vinnuligt virksemi.

Stýrið helt, at tað bar ikki til at geva partvísan frádrátt fyri blandað virksemi, tá tann parturin av virkseminum, sum var skrásetingarskyldugur, var undir markinum uppá kr. 20.000 í § 20. Stýrið mælti til at staðfesta avgerðina hjá økisskrivstovuni.

Avgerðin hjá Skatta- og avgjaldskærunevndini.

Kærarin hevði fast løntakarastarv. Harumframt fekst hann við rithøvundavirksemi og sølu av bókum. Rithøvundavirksemið er ikki skrásetingarskyldugt sambært § 2, stk. 3, litra l, og viðvíkjandi bókasøluni skal avgjald ikki rindast, um árliga sølan er minni enn kr. 20.000, smb. § 4.

Kærarin hevði verið mvg-skrásettur síðani 1997, men í tíðini 1997-2004 var tað bara í 1998, at mvg-skylduga virksemið (søla av bókum) var hægri enn kr. 20.000. Og síðani 2000 hevði sølan av bókum ligið millum kr. 180 og kr. 6.525 árliga.

Roknskapartølini fram til 2004 styðjaðu sostatt grundgevingina hjá Toll- og Skattstovuni fyri avgerðini at strika virksemið sum mvg-skyldugt, at tá mgv-skylduga sølan var so lítil, var ikki longur talan um skrásetingarskyldugt vinnuligt virksemi.

Men hvørki økisskrivstovan ella Stýrið gjørdu viðmerkingar til tað, sum kærarin upplýsti í kæruni um orsøkirnar fyri, at bókasølan hesi seinastu árini hevði verið so lítil, og at hann í 2005 hevði ætlan um at fara undir útgávuvirksemi sjálvur. At hann í hesum sambandi hevði keypt sær ein stóran printara – Xerox 7300 – til útgávuvirksemi umframt teldu. Sjálvur var kærarin ikki í iva um, at við teimum tólum, sum hann hevði, og sum hann ætlaði at fáa sær, bar tað væl til at hava lønandi vinnu av hesum virksemi við síðuna av dagliga løntakaraarbeiði hansara.

Hann hevði fleiri handrit liggjandi, meira ella minni klár til prentingar (útgivin á egnum maskinum). Tvey av hesum skuldu gevast út í ár. Inntøkan av hesum metti hann fór at liggja um kr. 40.000. Ætlanin var síðani at útgeva onnur handrit so hvørt, sum tey vóru klár. Gekst væl við hesi ætlanini, fór hann at fáa sær fleiri og betri maskinur til endamálið. Vórðu upplýsingarnar hjá kæraranum lagdar til grund, so hevði hann ikki fyrrenn nú í 2005 skyldu til at mvg-skráseta virksemi sítt, tí tað er skylda at lata virksemi skráseta, um tað er eyðsýnt, at mvg-skylduga sølan er meira enn kr. 20.000 árliga.

Kærunevndin helt, at tað var mangulfult, at Toll- og Skattstovan í metingini av, um virksemið skuldi strikast sum mvg-skyldugt ikki eisini hugdi eftir, hvussu útlitini vóru fyri virkseminum framyvir; serstakliga tá tað sum í hesum føri sá út til, at virksemið nústani skuldi byrja rættuliga.

At virksemið inntil 2004 hevði verið skrásett sum mvg-skyldugt uttan at lúka treytirnar fyri hesum var ein annar spurningur. Økisskrivstovan helt, at kærarin í 2000 átti at hava frámeldað virksemið frá mvg-skylduni, tá virksemið meira gjørdist rithøvundavirksemi. Men økisskrivstovan fór ikki víðari við hesum spurninginum, og talan var ikki um at krevja nakað mvg afturgoldið.

Spurningurin í hesum málinum var, um tað var rætt, at virksemið hjá kæraranum varð strikað sum mvg-skyldugt frá 30. september 2004. 

Treytin fyri at bókavirksemi kann vera mvg-skrásett er, at talan er um eitt vinnuligt virksemi. At mvg-lógin bæði í § 1, og § 3, stk. 1 litra a) setir sum fyritreyt fyri mvg-skráseting, at talan er um sølu í vinnuligum høpi, hevur Skatta- og avgjaldskærunevndin longu staðfest í máli nr. 03-03-32-10 og í máli nr. 04-03-32-12.

Fyri at meta um, um bókavirksemið var vinnuligt ella ikki, var neyðugt at gera eina ítøkiliga meting av virkseminum fyri at síggja, 

- hvat endamálið var við tí,

- hvat varð gjørt fyri at náa hesum endamáli,

- og um útlit vóru fyri, at virksemið kundi kasta pening av sær.

Sambært kæraranum var ætlanin at hava eina lønandi vinnu við útgávuvirksemi við síðuna av vanliga løntakarastarvinum. Hann hevði keypt sær nýggja maskinu til endamálið, og hann hevði praktiskar royndir innan útgávvirksemi. Og í 2005 metti hann at forvinna kr. 40.000 við bókaútgávu.

Ongin meting av hesum fyrilá frá Toll- og Skattstovuni. Varð frágreiðingin hjá kæraranum løgd til grund, so var tað ikki fyrrenn nú í 2005, at talan var um vinnuligt virksemi hjá kæraranum, og tóktist tað tí ikki at vera rætt, at hann nú varð strikaður sum mvg-skrásettur.

Skatta- og avgjaldskærunevndin avgjørdi at geva kæraranum viðhald í, at hann framvegis skuldi verða mvg-skrásettur.

